[image: image4.png]Gobierno de Navarra
Oficina del Portavoz NOTA DE PRENSA





[image: image1.png]NOTA DE PRENGA






Catalan kontseilariak 2010eko euskarazko eskola lehiaketen sariak eman ditu
Sariak modalitate hauetakoak dira: olerkia, narratiba, etnografia, deklamazioa, irrati gidoia eta bertso idatzia
2010eko ekainak 4, ostirala.  Hezkuntza kontseilariak, Alberto Catalan Higuerasek, Nafarroako ikastetxeetako 2009-2010 ikasturteko euskarazko lehiaketen sariak eman ditu gaur goizean, Nafarroako Jauregiko tronu aretoan. Ekitaldira bertaratu dira, Catalan kontseilariaz gain, Antolamendu, Kalitate eta Berrikuntzako zuzendari nagusia, Teresa Aranaz Jimenez, eta Euskarabideako zuzendari gerentea, Xabier Azanza Arbizu. 

Aurtengoa 21. edizioa da eta 27 sari eman dituzte, modalitate hauetan: olerkian 6, narratiban beste 6, bertso idatzian 12 eta deklamazioan, irrati gidoian eta podcastean, hau da, Pedro Diez de Ulzurrun lehiaketan, hiru. Jose Maria Satrustegi etnografia lehiaketan ez dute saririk eman. Sarituei eman dizkiete diploma, trofeoa, bonoa (125 eta 200 euro artekoa narratiban, olerkian eta bertso idatzian; eta 500 eurokoa deklamazioan, lanak taldeko egiten dituztelako) eta DVD bat, saritutako obrekin. 
  Lehiaketetan guztira 1.556 lan aurkeztu dituzte: 108 narratiban, 65 olerkian, 1.363 bertso idatzian, eta taldeko 19 grabazio deklamazio, irrati gidoi eta podcast modalitatean. Lehiaketen helburua da sormena eta adierazpena sustatzea eta ikastetxeei ikasleen hizkuntza gaitasuna aberasteko egunero egiten duten ahaleginean laguntzea.
  Lehiaketak diziplina hauetakoak dira. 

  - Literatura. Helburua da Derrigorrezko Lehen Hezkuntzako (hirugarren zikloko) eta Derrigorrezko Bigarren Hezkuntzako ikasleei euskaraz idazteko zaletasuna piztea eta sustatzea. Literaturako diziplinan bi modalitate daude: narratiba eta olerkia. Narratiban, obrak gutxienez bi foliokoak izan behar dute, eta olerkiek gutxienez hogei lerro (lau ahapaldi) eduki behar dituzte. 

Aurtengo edizioan, aurrekoetan ez bezala, ikasleei gai zehatzak eman dizkiete idazlanak egiteko. Lehen Hezkuntzan gai hauek jarri dituzte: "Askotan burura etortzen zait: zer izanen naiz handia egiten naizenean?", "Sekulan ez zait ahaztuko bart izandako ametsa: Toki batetik bestera joateko hegan egiteko ahalmena nuen!” eta “Otsaila zen eta herriko plazan mundu guztia inauteriak ospatzen zegoen. Denok mozorrotuta geunden haur bat izan ezik”. Eta Bigarren Hezkuntzan honako hauek: “Amonari/aitonari azken bolada honetan noizbehinka burua joaten zaio. Alzheimerrak jota ote dago?”, “Zer gertatuko litzateke bat-batean ordenagailuak, sakelako telefonoak ... desagertuko balira?” eta “Nola izanen da nire bizitza hamar urte barru?”.
  - Jose Maria Satrustegi etnografia lehiaketa. Helburua da etnologia eta folklore gaiak biltzea, idaztea eta hedatzea euskaraz, eta belaunaldien arteko harremana bultzatzea. Lanak aurkeztu behar dira elkarrizketatutako pertsonaren euskalkian edo hizkeran. Lehiaketa DBHko eta Batxilergoko ikasleentzako da. 

  - Pedro Diez de Ulzurrun deklamazio, irrati gidoi eta podcast lehiaketa. Helburua da ahozko adierazpena sustatzea irakurketaren edo errezitazioaren bidez, irratsaio bat eginez edo teknologia berriak euskaraz erabiliz. Lanak audio formatuan aurkeztu behar dira. Deklamazio lehiaketari gero gehitu zitzaion irrati gidoiaren modalitatea. Podcast modalitatea, halaber, 2006-2007 ikasturtean sartu zuten, ikastetxeetan dauzkaten teknologia berriak erabiltzea sustatzeko. 

  Deklamazio modalitatea. Lehen Hezkuntzako bigarren zikloko ikasleentzat da. Aurkeztu behar dira bi testu, bata prosan eta bestea poesian, gutxienez bi ikaslek errezitatuta. 

  Irrati gidoi eta podcast modalitatea. Lehen Hezkuntzako hirugarren zikloko eta Derrigorrezko Bigarren Hezkuntzako ikasleentzat da. Ikasleek irratsaio bat grabatzen dute, magazin modukoa, audio formatuan. 

  - Bertso idatziaren lehiaketa. Helburua da B eta D ikasleen bertsogintzarekiko interesa sustatzea. Izan ere, ahozko genero literario tradizional hori tresna oso egokia da ikasleen hizkuntza eta musika gaitasunak aberasteko, euskararen hainbat erregistrotan. 

  Lehen Hezkuntzako bigarren eta hirugarren zikloko eta Derrigorrezko Bigarren Hezkuntzako lau mailetako ikasleek parte har dezakete. Bertso idatziaren lehiaketa lau eremutan egiten dute, ikastetxeetan egiten dituzten bertsogintza jarduerak aprobetxatuz; izan ere, bertsolariek 30 orduko ikastaroak ematen dizkiete Lehen Hezkuntzako seigarren mailako ikasleei, Hezkuntza Departamentuaren hitzarmen baten esparruan. 

  Hezkuntza Departamentuko Euskara Atalak Euskararen Irakaskuntzarako Baliabideen Zentroa (EIBZ) dauka. Zentro horretan hamar aholkulari daude, horien artean idazleak eta teknologia berrietan adituak, eta saritzeko lanak aukeratzen laguntzen dute. Bertso idatziak saritzeko epaimahaiko kideak ikastaroak ematen dituzten bertsolariak dira. 

( Oharra: navarra.es web guneko albisteen atalean prentsa-ohar honi buruzko argazki bat dago.

